
Siunnersuut uunga Utoqqalinersiaqarneq pillugu Inatsisartut inatsisaata aamma 

siusinaartumik pensionisiat pillugit Inatsisartut inatsisaata allanngortinneqarneri 

pillugit Inatsisartut inatsisaat (Utoqqalinersialinnut siusinaartumillu pensionisialinnut 

pensioninik naatsorsuinermi pilersuisussaaqatigiinnerup atorunnaarsinneqarnera) 

Isumaginninnermut, Ilaqutariinnut, Sulisoqarnermut Nunamullu Namminermut 

Naalakkersuisoq 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kuko, siulittaasoq 

Inatsisartunut ilaasortaq Bjørk Lange Olsen, siulittaasup tullia 

Inatsisartunut ilaasortaq Doris J Jensen  

Inatsisartunut ilaasortaq Dines Mikaelsen 

Inatsisartunut ilaasortaq Mikivsuk Thomassen 

Inatsisartunut ilaasortaq Eqaluk Høegh 

Inatsisartunut ilaasortaq Knud Mathiassen 

 

UKA2023-imi septemberip 28-ani siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Aappaasup isertitai tunngavigalugit utoqqalinersiat naatsorsorneqarneranni 

nalimmassaasarunnaarneq pillugu immikkoortuni 64 aamma 120 pineqartut Inatsisartut 

oqaluuseraat. Tassunga atatillugu utoqqalinersiaqarneq pillugu inatsisip allannguutissaatut 

siunnersuummik kingusinnerpaamik 2024-mi upernaakkut ataatsimiinnermi Naalakkersuisut 

saqqummiusseqqullugit peqquneqarput, taamaaliornikkut aappaasup isertitai tunngavigalugit 

utoqqalinersianik nalimmassaasarneq peerneqassalluni. Taamaattumik aalajangiineq 

siunnersuummik matuminnga piviusunngortitsissaaq. Tamatuma saniatigut Naalakkersuisut 

aalajangiipput allannguinermi matumani siusinaartumik pensionisiallit aamma 

ilaatinneqassasut. 

Siunnersuutip kingunerissavaa: 

• Utoqqalinersiallit utoqqalinersiaannut tapinik naatsorsuinermi aapparisap/ 

inooqataataluunniit isertitaanut attuumassutaarutsinneqarnerat 

• Toqqammaviusumik utoqqalinersiat assigalugit utoqqalinersianut tapinik naatsorsuineq 

utoqqalinersiallit nammineq isertitai kisiisa tunngavigalugit ingerlanneqartalernerat 

• Utoqqalinersiallit kisimiittut aamma utoqqalinersiallit aappallit utoqqalinersiaannut 

tapit qaffasinnerpaat attatiinnarneqarnerat 

• Aalajangersakkat qulaani taaneqartut siusinaartumik pensionisialinnut aamma 

atuutsinneqarnissaat 

 

Siunnersuutip Inatsisartunit siullermeerneqarnera 

Siunnersuut tapersersorluarneqarpoq pineqartorlu pillugu oqallilluartoqarluni immikkoortorlu 

ataatsimiititaliami suliarineqartussanngorlugu innersuunneqarluni. 

 

Tusarniaanermi akissutigineqartut 

Siunnersuut piffissami 6. julimiit 28. juli 2023-imut tusarniaassutigineqarpoq. Tusarniaanermi 

akissutigineqartut inatsisissatut siunnersuummut kakkiunneqarput, tamanna Inatsisartut 

Siulittaasoqarfiata ilusiliinissamut piumasaqaataanut naapertuuppoq.  

 

Siunnersuutit aningaasatigut kingunerisassai 

Siunnersuutip piviusunngortinneqarnissaanut aningaasaqarnikkut kingunerisassat 

siunnersuummut nalinginnaasumik oqaaseqaammi allaaserineqarput. 2024-imiit ukiumut 

katillugit 16,9 mio. kr.-inik aningaasartuutaassasoq matumani allassimavoq. 

 

Ulloq 9.oktober 2023-mi paasissutissiiviusumik ataatsimeeqatigiinneq 

Siunnersuutip kingunerisassai pillugit eqqartorneqarnissaanut ataatsimiititaliaq 

qaaqquneqarpoq. Ataatsimiinnermi atortut isumaliutissiissummut ilanngussaq 1-tut 

ilanngunneqarput. 

 

Ataatsimiititaliap siunnersuummik suliarinninnera   

Utoqqalinersianut tapit pillugit utoqqalinersialinnut siusinaartumillu pensionisialinnut 

kisimiittunut aappariinnut/ katissimasunut kingunerisassai  eqeersimaartumik oqallisigineqartut 

ataatsimiititaliamit maluginiarneqarpoq.  

 

Ataatsimiititaliap inassuteqaatai  

• Ataatsimiititaliami amerlanerussuteqartut Inuit Ataqatigiinneersut Siumumeersut, 

Demokraatineersullu siunnersuutigineqartoq akuerineqassasoq inassutigaat 

• Innuttaasut utoqqalinersianik aammalu siusinaartumik pensionisianik 

pisartagaqartut atugaat pitsaanerulersinneqarnissaannut Naalakkersuisut 

sulissuteqassasut ataatsimiititaliap isumaqatigiittup kaammattuutigaa 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

Bjørk Lange Olsen 

Siulittaasup tullia 

 

 

Doris J. Jensen 

 

   

 

 

 

 

 

Dines Mikaelsen  

 

Eqaluk Høegh 

 

 

 

 

Mikivsuk Thomassen 

 

 

 

 

 

 

Knud Mathiassen 

 

 

 

 
 
 
 
 
 
 
 
 
 
 
 
 
 
 
 
 

 


